МОНГОЛ УЛСЫН ИХ ХУРЛЫН 2018 ОНЫ ХАВРЫН ЭЭЛЖИТ ЧУУЛГАНЫ  

4 ДҮГЭЭР САРЫН 19-НИЙ ӨДӨР /ПҮРЭВ ГАРАГ/-ИЙН БАЙГАЛЬ ОРЧИН, 

ХҮНС, ХӨДӨӨ АЖ АХУЙН БАЙНГЫН ХОРООНЫ 
ХУРАЛДААНЫ ТЭМДЭГЛЭЛИЙН ТОВЬЁГ
	№
	Баримтын агуулга

	1.
	Хуралдааны гар тэмдэглэл:  
	2-3

	2.
	Хуралдааны дэлгэрэнгүй тэмдэглэл:

          1.Монгол Улсын иргэнд газар өмчлүүлэх тухай хуульд өөрчлөлт оруулах тухай хуулийн төсөл /төслийн үзэл баримтлалыг хэлэлцэх эсэх/


	4-13



Монгол Улсын Их Хурлын 2018 оны хаврын ээлжит чуулганы Байгаль орчин, хүнс, хөдөө аж ахуйн байнгын хорооны 4 дүгээр сарын 

19-ний өдөр /Пүрэв гараг/-ийн хуралдааны гар тэмдэглэл
Байгаль орчин, хүнс, хөдөө аж ахуйн байнгын хорооны дарга Л.Элдэв-Очир ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 14 цаг 24 минутад Төрийн ордны “Жанжин Д.Сүхбаатар” танхимд эхлэв. 


Чөлөөтэй: Ц.Гарамжав, Д.Мурат, Г.Солтан, Д.Цогтбаатар;


Эмнэлгийн чөлөөтэй: Г.Мөнхцэцэг;


Тасалсан: Г.Тэмүүлэн, Ж.Энхбаяр, Д.Эрдэнэбат.
Нэг. Монгол Улсын иргэнд газар өмчлүүлэх тухай хуульд өөрчлөлт оруулах тухай хуулийн төсөл /Засгийн газар 2018.04.18-ны өдөр өргөн мэдүүлсэн, төслийн үзэл баримтлалыг хэлэлцэх эсэх/

Хэлэлцэж буй асуудалтай холбогдуулан Барилга, хот байгуулалтын сайд Х.Баделхан, Газар зохион байгуулалт, геодези, зураг зүйн газрын дарга Ц.Ганхүү, мөн газрын орлогч дарга А.Батбаяр, Газар зохион байгуулалтын хэлтсийн дарга Ж.Батсайхан нар оролцов. 
Хуралдаанд Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Н.Наранцогт, зөвлөх С.Эрдэнэчимэг, референт Г.Алтанцэцэг нар байлцав.
Хууль санаачлагчийн илтгэлийг Барилга, хот байгуулалтын сайд Х.Баделхан танилцуулав. 

Хууль санаачлагчийн илтгэлтэй холбогдуулан Улсын Их Хурлын гишүүн Д.Тэрбишдагва, А.Сүхбат нарын тавьсан асуултад Барилга, хот байгуулалтын сайд Х.Баделхан, Газар зохион байгуулалт, геодези, зураг зүйн газрын дарга Ц.Ганхүү нар хариулж, тайлбар хийв.

Төслийн талаар Улсын Их Хурлын гишүүн Д.Тэрбишдагва, Б.Батзориг, А.Сүхбат, Я.Содбаатар, Л.Элдэв-Очир нар үг хэлэв.
Л.Элдэв-Очир: Монгол Улсын иргэнд газар өмчлүүлэх тухай хуульд өөрчлөлт оруулах тухай хуулийн төслийн үзэл баримтлалыг дэмжиж, чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя.
Зөвшөөрсөн:                          10

Татгалзсан:                              1

Бүгд:                                       11
90.9 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Я.Содбаатар Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 36  минут үргэлжилж, 19 гишүүнээс 11 гишүүн ирж, 57.9 хувийн ирцтэйгээр 15 цаг 00 минутад өндөрлөв.

Тэмдэглэлтэй танилцсан:

БАЙГАЛЬ ОРЧИН, ХҮНС, ХӨДӨӨ АЖ


АХУЙН БАЙНГЫН ХОРООНЫ 


ДАРГА Л.ЭЛДЭВ-ОЧИР

Тэмдэглэл хөтөлсөн: 

ПРОТОКОЛЫН АЛБАНЫ                                            

ШИНЖЭЭЧ М.НОМИНДУЛАМ
МОНГОЛ УЛСЫН ИХ ХУРЛЫН 2018 ОНЫ ХАВРЫН ЭЭЛЖИТ ЧУУЛГАНЫ БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ 

2018 ОНЫ 4 ДҮГЭЭР САРЫН 19-НИЙ ӨДӨР /ПҮРЭВ ГАРАГ/-ИЙН
ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Л.Элдэв-Очир: Та бүхний энэ өдрийн амгаланг айлтгая. Байнгын хорооны гишүүдийн ирц бүрдсэн тул Байгаль орчин, хүнс, хөдөө аж ахуйн байнгын хорооны 2018 оны 4 дүгээр сарын 19-ний өдрийн хуралдаан нээснийг мэдэгдье. Байнгын хорооны өнөөдрийн хуралдаанаар асуудал хэлэлцэнэ. Хэлэлцэх асуудлыг та нөхдөд танилцуулъя. 
Нэг. Монгол Улсын Засгийн газраас 2018 оны 4 дүгээр сарын 18-ны өдөр өргөн мэдүүлсэн Монгол Улсын иргэнд газар өмчлүүлэх тухай хуульд өөрчлөлт оруулах тухай хуулийн төслийн үзэл баримтлалыг хэлэлцэх эсэх. 
Хэлэлцэх асуудлыг та нөхөд ойлголоо. Хэлэлцэх асуудалтай холбогдуулан саналтай гишүүд байна уу? Кнопоо дарна уу? Сүхбат гишүүнээр тасаллаа. Сүхбат гишүүний микрофоныг өгье. 
А.Сүхбат: Би ажлын хэсгээс хоёр асуулт асууя гэж бодож байна. Уучлаарай. 
Л.Элдэв-Очир: Хэлэлцэх асуудал дээр саналтай гишүүд байхгүй тул хэлэлцэх асуудалдаа оръё. Хууль санаачлагчийн илтгэлийг Барилга, хот байгуулалтын сайд, Улсын Их Хурлын гишүүн Х.Баделхан танилцуулна. 
Х.Баделхан: Байнгын хорооны дарга, эрхэм гишүүд ээ,
Монгол Улсын иргэнд газар өмчлүүлэх тухай хууль анх 2003 оны 5 дугаар сарын 01-ний өдрөөс хүчин төгөлдөр мөрдөгдөж хэрэгжиж эхэлсэн билээ. Хууль хэрэгжиж эхэлснээс хойшхи хугацаанд Монгол Улсын иргэнд газар өмчлүүлэх тухай хуульд 7 удаа нэмэлт, өөрчлөлт орсон. Хууль анх 2003 онд хэрэгжиж эхлэхдээ гэр бүлийн хэрэгцээний зориулалтаар газрыг өрхийн гишүүд дундаа хамтран өмчилж байсан бол 2008 онд газрыг иргэн бүрд өмчлүүлэхээр уг хуульд өөрчлөлт орсон юм.
Газар өмчлөлийн мэдээнээс харахад 2017 оны жилийн эцсийн байдлаар улсын хэмжээнд нийт иргэдийн 18.3 хувь нь, нийт өрхийн 62.54 хувь нь гэр бүлийн хэрэгцээний зориулалтаар газрыг үнэгүй өмчлөн авчээ. Гэр бүлийн хэрэгцээний зориулалтаар нэг удаа газрыг үнэ төлбөргүйгээр өмчлүүлэх хугацааг тав таван жилээр 3 удаа сунгасан бөгөөд энэ хугацаа 2018 оны 5 дугаар сарын 01-ний өдрөөр дуусгавар болохоор байна. Иймд гэр бүлийн хэрэгцээний зориулалтаар газрыг үнэгүй өмчлүүлэх хугацааг 10 жилээр сунгахаар Монгол Улсын иргэнд газар өмчлүүлэх тухай хуульд өөрчлөлт оруулах тухай хуулийн төслийг танилцуулж байна.
Хуулийн төслийг хэлэлцэж өгөхийг хүсье. Анхаарал тавьсанд баярлалаа. 

Л.Элдэв-Очир: Баделхан сайдад баярлалаа. Тэгэхээр хэлэлцэж байгаа асуудалтай холбогдуулж хуралдаанд оролцож байгаа албан тушаалтнуудыг танилцуулъя. Барилга, хот байгуулалтын сайд Х.Баделхан, Газар зохион байгуулалт, геодези, зураг зүйн газрын дарга Ц.Ганхүү байна, Газар зохион байгуулалт, геодези, зураг зүйн газрын Газар зохион байгуулалтын хэлтсийн дарга Ж.Батсайхан байна, Газар зохион байгуулалт, геодези, зураг зүйн газрын орлогч дарга А.Батбаяр ийм албаны хүмүүс оролцож байна. 
Хэлэлцэж байгаа асуудалтай холбогдуулж асуулттай гишүүд байвал кнопоо дарна уу. Сүхбат гишүүнээр тасаллаа. Тэрбишдагва гишүүний микрофоныг өгье. 
Д.Тэрбишдагва: Баярлалаа. Энэ маш чухал асуудлыг ярьж байна л даа. Энэ асуудлаар ард иргэд байнга асуудал тавьж газар өмчлүүлэх асуудал дээр сунгаж өгөх, Монгол Улсын иргэн Үндсэн хуульд заагдсан эрхийнхээ дагуу бүгд адил тэгш эрхтэй байх зарчим алдагдаж байна. Зарим нь аваад арван хэдэн жил болж байна. Зарим нь одоо хүртэл авч чадаагүй гээд яриа гардаг юм. Тэгэхээр үүн дээр гол асуудал бол манай газрын харилцааны нөхөд бол хамгийн их цоллуулдаг. Янз янзаараа яриулдаг. Би тэгээд зовлонг нь бас ойлгох юм. Зарим нэг хүнд сурталтай нөхөд байдаг л байлгүй. Тэгэхдээ энэ 20 жилийн дотор өөрийнх нь үндсэн хөрөнгө болж байгаа шүү дээ. Насан турш өмчлөх гол хөрөнгө нь болж Монгол Улсын иргэн болсныхоо төлөө хувь заяа нь ийм газар авч байгаа нь өөрт нь бахархахаас аргагүй зүйл байгаа юм. Энэ сайхан том газар нутагтай улс ийм зэргийн газрыг авах ёстой. Энд аймаг, сум, орон нутаг, Улаанбаатар хот ялгаатай байдаг л даа. Сонгинохайрхан дүүргийн хувьд 300 гаруй мянган иргэнтэй, газар нутгийн хэмжээ багатай, тэгээд тэр хүмүүс газар хүсдэг. Үнэхээр хот нь байна уу, газрын нөхөд байна уу, Барилга, хот байгуулалтын яам нь байна уу ерөөсөө авч чадахгүй байгаа юм. Газар авч чадахгүй.
Энд тэнд аваачаад баахан газар өгчихдөг гэдэг нэртэй. Тэгээд Улаанбаатар хотоос гадна аваачаад баахан дугуйгаар хашаа барьдаг нэгдүгээрт. Нөгөө талаасаа том том амнуудыг эзэмшсэн, заримд нь энэ жаахан газар байтугай хэдэн зуу, мянга дахин илүү газар ингээд авчихсан. Тэр аж ахуй нэгжийн зориулалтаар мөртлөө хувь эзэмшдэг юмнууд байгаа юм. Тэгэхээр үүнийг тэнцвэртэй болгох үүднээс та нар маань юу хийж байна вэ? Ер нь тэгээд иргэдийн өөрсдийн хариуцлага байгаа юм. Ингэхийн тулд улс төр хийгээд байхыг хүсэхгүй байна. Яг бодит үнэнийг хэлэхэд иргэд өөрсдөө үүнийхээ араас хөөцөлдөх ёстой. Улсаа өгнө гэсэн тийм газрыг хөөцөлдөх ёстой. Ялангуяа Улаанбаатар хотын орж ирсэн тэр чинь 600 гаруй мянган хүнтэй хот чинь одоо сая 200-300 мянган хүнтэй болчихлоо. Тэр хүмүүст газрыг эзэмшүүлэхээр яах вэ? Шийдвэр гарах нь маш чухал мөртлөө яг яая гэсэн бодлого байна вэ? Ямар бэрхшээл байна вэ? Хөдөө орон нутгаас ингээд нэртэй нэргүй шилжээд хүрээд ирдэг, шилжих хөдөлгөөн энэ замбараагүй байдал гээд олон юм болж байгаа л даа. 
Улаанбаатар хотод ажилгүйдэл, ядуурал бий болдог. Тэгээд хөдөө орон нутаг руу чиглэсэн бодлого харьцангуй тааруу, тэгээд ажлын байр олдохгүй, жижиг дунд үйлдвэр байхгүй. Тэр хүмүүс чинь хотод хүрч ирээд зах дээр ч хамаагүй ажил хийгээд тэгээд үүнээс чинь болоод гэмт хэрэг, хэв журмын зөрчил, архидалт, ажилгүйдэл, ядуурал их болоод ийм нөхцөлд яг энэ газрыг цаашдаа яаж хэрэгжүүлбэл зөв бэ? Та нар маань бидэнд бодлогын шинж чанартай юм хэлэхгүй бол шийдвэр гаргах сайхан байдаг л даа. Шийдвэр гарсны дараа хэрхэн хэрэгжүүлнэ гэдэг дээр яахгүй бол эцсийн сүүлд нь газрын албаны нөхөд эд нар газар наймаалдаг юм шиг, газар өгдөггүй юм шиг ингэж ярьдаг. Энэ чинь хөнжлийн хэрээр хөлөө жийнэ гэж Улаанбаатар хотын 1 сая 300 мянган хүнд яг тийм газрууд тэр болгон байхгүй байгаа. Үүн дээр ямархуу бодлого явах вэ, бид үүн дээр яах вэ? Төр захиргааны байгууллагууд яах вэ, та нарын ажиллах хүчний чадвар. 

Л.Элдэв-Очир: Хариулт Баделхан гишүүний микрофоныг өгье. 
Х.Баделхан: Тэрбишдагва гишүүний асуултад хариулъя. Газрын тухай хуулиар газрыг өмчлөх, ашиглах, эзэмших гэсэн гурван ойлголт байгаа л даа. Өнөөдөр бид нар газрыг үнэ төлбөргүйгээр өмчлүүлэх тухай асуудлыг бид нар ярьж байгаа. Хуулийн дагуу Улаанбаатар хотод бол 0.07 га, аймгийн төвд 0.35 га, хөдөө сумын төвд бол 0.5 га газрыг нэг удаа иргэдэд үнэ төлбөргүйгээр өмчлүүлж авах эрх эдлэх юм. Иргэд бол Улаанбаатар хотын хувьд яг сууж байгаа газрыг эхний ээлжид 2003 онд гарахдаа өрхөд олгохоор шийдсэн. Дараа нь 2008 оноос эхлээд иргэн болгонд өмчлөхөөр эрх олгосон байгаа. Тэгэхээр яг судалгаанаас харах юм бол хуулийг 3 удаа сунгасан гэж байгаа. Яг хуулийн хугацаа дөхөөд ирэхээр маш олон иргэн газар авч байгаа. Сунгасны дараа газар авч байгаа тоо багасаж байгаа. Үүнээс юу харагдаж байна вэ гэхээр яг хуулийн хугацаа дуусах нь гэсэн ойлголтоор иргэд хаа хамаагүй газраас газар авч байгаа. Газрыг олгохдоо тухайлбал, Улаанбаатар хотын газар өмчлөхөөр олгох газрыг Улаанбаатар хотын иргэдийн Төлөөлөгчдийн Хурлаар хэлэлцээд баталж байгаа. Тэр баталж байгаа газраасаа газар олгож байгаа. 
Өнгөрсөн хугацаанд тийм алдаа дутагдал гарсан юм байна лээ. Хаа хамаагүй газраас очоод ингээд газар олгосон тийм асуудал байдаг юм байна л даа. Үүнийг төлөвлөгөөгөөрөө энэ оны төлөвлөгөөнд тийм газраас олгоно, өмчлүүлнэ гэснийг иргэдийн Хурал баталж байгаад тэндээсээ газар олгох журам өнөөдөр мөрдөгдөж байгаа. Тодруулж хариулах юм бол манай газрын ажлын хэсэг хариулаарай гэж хэлье.
Л.Элдэв-Очир: Тодруулж хариулт байна уу? Гараа өргөөрэй. 3 дугаар микрофон Ганхүү дарга. 
Ц.Ганхүү: Газар зохион байгуулалт, геодези, зураг зүйн газрын дарга Ганхүү эрхэм гишүүн Тэрбишдагвын зарим асуултад хариулъя. Тэгэхээр манайх газрын харилцааны асуудлаар өмнө нь явж ирсэн практик бол нэгдүгээрт туршлагагүй байсан, хоёрдугаарт бүртгэл тооцооны асуудал муу байсан. Тийм учраас энэ асуудлыг хамгийн түрүүний эхний ээлжид бүртгэлийг цэгцэлье гэсэн үүднээс өнгөрсөн жил нэлээн сайн ажиллаад Монгол Улсын хэмжээний нийт өмчилж авсан, эзэмшсэн энэ газрууд дээр кадастрын бүртгэлийн нэгдсэн системд оруулсан ланд менежер гэдэг программтай болгосон. Тэгээд одоо 330 сум, 21 аймгийн бүх газар компьютерийн тоон мэдээллийн системд орсон. Иргэн хүн өөрийнхөө газрыг үзэхдээ шууд гар утсан дээрээсээ өөрөө харах боломжийг нь хангах ийм ажлыг нэгдүгээрт зохион байгуулсан. 
Хоёрдугаарт, тэнцвэргүй газар өмчлөх тухай асуудал яригдаад байгаа юм. Юу вэ гэхээр зэрэг өнөөдөр өмчилсөн байдлыг нь хараад үзэхэд 100 метр квадрат газар хүртэл өмчлөгдсөн байгаа. 0.7 га газар өмчлөх мөртлөө 0.01 га-г өмчлөөд авчихсан процесс үүсэж байгаа юм. Энэ юунаас болж үүсэж байна вэ гэхээр Улаанбаатар хотын 100 айл орчим тийм хороолол болох нь гэхээр зэрэг нөгөө гэр бүлээрээ амьдарч байсан хүмүүс чинь хүүхдийнхээ нэрээр нэг нэг орон сууцтай болно гэж үзээд ноль долоогоо хоёр хуваагаад 0.35, 0.35 болгоод хоёр өмчлүүлдэг. Тэгээд нөгөө газрын төсөл хэрэгжүүлэх гээд төслийн байгууллага маань ярихаар зэрэг бид нар хоёр иргэн хоёулаа өмчлөлтэй учраас тусдаа нэг байр авна гэх жишээтэй үүнээс болоод өөрөөр хэлбэл, төлөвлөлтгүй тооцоолоогүй газар өмчлөлийн жижиг газрууд өмчлөлд хамаарсан ийм ажлууд байгаа юм л даа. Цаашдаа бид нар хамгийн гол асуудал бүх зүйлийг төлөвлөлттэй болгоё гэж байгаа. Төлөвлөлттэй болгоод тэр төлөвлөсөн төлөвлөлтөө иргэдэд нээлттэй болгоё гэж байгаа юм. Хуучин яадаг байсан бэ гэхээр зэрэг иргэдийн Төлөөлөгчдийн Хурлаараа аймаг, сумын дарга нь ч юм уу ингээд хэлэлцээд тодорхой газар яагаад төлөвлөгөөнөөсөө гадуур ахиад төлөвлөгөөгүй газар өмчлөлийн эрх олгоод байдаг, эзэмшлийн эрх олгоод байдаг процессыг байхгүй болгож жилийн эхэнд нь төлөвлөе. Энэ төлөвлөсөн ажлыг нь хяналттай болгоё. Иргэдийн хувьд  нээлттэй харах боломжийг нь хангая. Тэгээд тэр иргэнийг нь өөрийнх нь хүссэн газраа өмчилж авах боломжийг нь хангая гэсэн ийм бодлого байгаа юм. Мөн түүний зэрэгцээ Монгол Улсын иргэн хүн гишүүн бас ярилаа, өөрсдийн хариуцлага гэж.
Сайн дурын үндсэн дээр газраа өмчилж авах гэсэн хамгийн хуулийн томьёолол нь тийм байхгүй юу. Өөрөө хүсээд газраа өмчилж авах ёстой. Хүсээгүй бол заавал яах албагүй. Тэгээд сайн дурын үндсэн дээр одоо явагдаж байгаа хамгийн гол нь газрын өмчлөлийн асуудлыг иргэд маш сайн ойлгочихсон. Гэр бүлээрээ бөөнөөрөө нэг газар өмчилж авъя гэдэг чиглэл хандлага руу нэлээн их явж байгаа юм байна лээ судалгаанаас үзэхэд. Тэгэхээр бид нар энэ боломжийг нь хангах үүднээс хугацааг нь уг нь хугацаагүй болгоё гэдэг саналыг тавьсан чинь Хууль зүйн яаман дээрээс хугацаатай байх нь зүйтэй гээд 10 жилийн хугацаатай болгосон юм. Яагаад вэ гэхээр иргэн хүн ямар нэгэн хугацаанд шахагдаад ямар ч төлөвлөлтгүй, дэд бүтэц хөгжөөгүй, нийгмийн дэд бүтэцгүй ийм газар албан шаардлагаар авч байгаа юм шиг болоод байгаа юм. Тэгэхээр тэрийг төрөөс нийгмийн дэд бүтцийг нь бий болгоод, зам харилцааг нь бий болгоод, инженерингийн дэд бүтцийг нь бий болгосон тийм ая тухтай газрыг өмчилж авах боломжийг нь иргэн хүнд хугацаагаар шахалгүйгээр өмчилж авах боломжоор нь хангаж өгье гэсэн гол бодлого. Тэгээд үүнийг ямар ч байсан 10 жил энэ хугацааг нь сунгая, 5 жил биш 10 жилээр хийе гэсэн.
Л.Элдэв-Очир: Тэрбишдагва гишүүнд 1 минут. 
Д.Тэрбишдагва: Ашиглах, өмчлөхөөр аваад л ашиглахгүй байгаад байна л даа. Ялангуяа дүүргийн удирдлагад хэлж байсан олон хүн цоллуулдаг юм. Үнэхээр том хашаанууд ялангуяа би Сонгинохайрхан дүүргийг ярьж байна. Сонгинохайрхан дүүрэг дээр том хашаанууд энд тэнд авчихсан байдаг. Яах вэ, үйлдвэрлэлийн зориулалтаар үйл ажиллагаа явуулж байгаа хүмүүстэй би янз янзын юм яриад байхгүй. Тэгтэл ерөөсөө ашиглахгүй авч хадгалаад хэзээ нэгэнт цагт зарах гээд байдаг ийм юмнууд нууцгүй дээ. Ийм учраас саяын бүртгэлдээ оруулаад 3, 4 жил гэдэг юм уу, 5 жил ашиглаагүй нөхдийн газрыг хариуцлага тооцож болох уу энэ хуулиар. Тэгэхгүй бол өмчилнө гэхээр 0.07 дээр ашиглах эзэмшинэ гэхээр том газар аваад тэр нь өмчлөөд байгаа юм шиг, ашиглахыг эзэмших гээд байгаа юм шиг аажимдаа өмчлөлийн юманд оруулах гээд байдаг учраас ийм юмнуудыг яаж зохицуулах вэ? Тэгж байж 0.07 дээр махаа цайгаад авч чадахгүй зовж явж байхад.
Л.Элдэв-Очир: Асуулт байсангүй санал хэлчихлээ тиймээ. Сүхбат гишүүний микрофон өгье. Саяынх уу? За саяын асуултад хэн хариулахаар байна. 3 дугаар микрофон уу? Ганхүү дарга уу? Ганхүү дарга 3 дугаар микрофон. 
Ц.Ганхүү: Энэ бол нэгдүгээрт Өмчлөлийг хуулиар саяын гишүүний тавьсан асуулт бол Өмчлөлийн хуулиар зохицуулагдахгүй, Газрын тухай хуулиар зохицуулагдана. Хоёрдугаарт, ашиглаагүй хоёр жил болсон бол газрыг эргүүлж хурааж авах тийм эрх нь төрд өөрт нь нээлттэй байгаа. Гуравдугаарт, бид нарын хамгийн гол хийх гээд байгаа юм нийтэд ил болгоё гэж байгаа юм ерөөсөө. Бүртгэлээр ил болгоё хэнд хаана ямар газар төлбөр тооцоогоо төлөхгүй юм уу, ашиглаж эхлэхгүй, зориулалтаар аваад үүнийгээ ашиглахгүй хадгалаад үнэ орохоор нь зарна ч гэдэг юм уу ингээд байгаа юм байвал үүнийг нь бид нар ил болгоод тэгээд тэнд ямар нэгэн байдлаар нээлттэй шахалт үзүүлж тэгээд эсвэл ашиглаж эсвэл төрд буцааж авах ийм хувилбарыг нь ил болгох гээд байгаа юм гол нь. 
Л.Элдэв-Очир: Баярлалаа. Сүхбат гишүүний микрофоныг өгье. Асуулт. 
А.Сүхбат: Ажлын хэсгээс хоёр гурван асуулт байгаа юм. Нэгдүгээрт, тусгай хамгаалалттай газар нутаг буюу ус голоо дагасан захирамжуудыг та нөхөд юу гэж үзэж байна вэ? Туул голын бургасыг огтлоод тэр дээр бүтээн байгуулалт хийж байгаа тэр захирамжийг гаргасан, асуудал үүсгэж байгаа нөхдийг юу гэж үзэж байгаа вэ? Газар олголт харьцангуй байгаа байх гэж би бодож байгаа юм. Улаанбаатар хотын нэг, хоёрдугаар бүсэд газар байхгүй. Гуравдугаар бүсэд олгож байгаа байх гэж бодож байна. Хойд Чингэлтэй хайрхныг дашраар нь олгоод байгаа гэр хорооллыг та нөхөд юу гэж бодож байгаа вэ. Хот төлөвлөлт гэдэг бол бодлого урлаг байх ёстой гэж би хардаг. Бид нарыг бусад улс орнуудаар явж байхад байгалийн өвөрмөц тогтоцтой газруудыг авч хадгалж үлдсэн байгаа байдал, тэрийг цэцэрлэгжүүлсэн хүний амар тайван байлгахад зориулагдсан ийм бодлогууд яваад байх шиг харагддаг юм даа. Тэгэхээр үүнийг та нөхөд яаж уялдуулж байгаа вэ гэдэг талаар хариулт өгөөч. 
Хоёрдугаарт, хөдөө орон нутгаас сая чуулганы завсарлагаагаар ажиллаад ирлээ. Малчид эзэмшлийн өвөлжөө хаваржаагаа л би газар авчихсан гээд бодоод байна. Сумдын хэмжээнд 20-30 хувь, зарим нь 40 гаруй хувьтай газар өмчилсөн байдал ингэж харагдаж байгаа юм. Тэгэхээр хөдөөгийн малчид, ард иргэдийн газар өмчлөх талаар ер нь таниулах сурталчилгаа хэр хийж байгаа вэ? Өнөөдөр хорин хэдэн хувьтай байгаа сум чинь ингээд 5 дугаар сарын 01-нээр тасалбар болгоод ахиад газар өмчлүүлэх гэх юм бол хохироод үлдэх нь байна шүү дээ. Тэгэхээр энэ тал дээр ийм бүсэд газар олгох боломжтой юм байна манай сумын хэмжээнд, энд ирээдүйд ийм төлөвлөгдсөн хот байгуулах юм гэсэн иймэрхүү зүйл дээр хэр таниулга хийж байгаа юм бэ та нар. Энэ талаар асуулт байна. Эргээд би тодруулъя. 
Л.Элдэв-Очир: Хариулт хаана вэ? Ганхүү дарга 3 дугаар микрофон. 
Ц.Ганхүү: Эрхэм гишүүн Сүхбатын асуултад хариулъя. Тусгай хамгаалалттай газрыг бол орон нутгийн засаг захиргаанаас тусгай хамгаалалттай газар учраас Байгаль орчны яаманд энэ бүх эрх нь байдаг. Тэгээд Байгаль орчны яам өөрөө журам гаргаад ямар ч байсан тусгай хамгаалалттай газарт газар олгоод тэр нь хот болоод ингээд явж байгаа. Хотын захиргаанаас бол манай байгууллагын хувьд газар олгох үйл ажиллагаа зохион байгуулдаггүй. Газрын эрх зүйн зохицуулалт, нормчлолын ажиллагаа, зохицуулалтын үүрэг функц дээр орох, тэгээд үндсэн газрын нэгдмэл сангийн тайлан бүртгэлийн асуудлыг хариуцаж үйл ажиллагаа явуулдаг. Тэгээд тусгай хамгаалалттай газрын хувьд Байгаль орчны яам үндсэндээ энэ асуудлыг голлож шийдээд байгаа. 
Бүртгэлийн хувьд бид нарын хамгийн гол зорилго бол нэгдмэл сангийн 6 ангилал байдаг. 6 ангиллаар нэгдсэн бүртгэлтэй болгоё гэдэг саналыг бид нар тавиад байгаа. Газрын тухай хууль дээр ерөөсөө бүртгэл нь нэг байх ёстой гээд тусгасан байдаг. Гэтэл Ашигт малтмалын тухай хууль, Байгаль хамгаалах тухай хууль дээр тусдаа бүртгэл хийгээд тусдаа кадастрын зураглал үйлдээд яваад байгаа юм. Энэ ажлыг бид нар нэгтгэх нэгдсэн Монгол Улсын газрын сан нэг байна, бүртгэл нэг байна гэдэг дээр байр суурь баримталж энэ ажлыг зохион байгуулахаар санал тавиад ингээд яваад байгаа. 
Зуслангийн газрын хувьд өмчлөх эрх нь нээгдсэн. Гэхдээ өмчлөхдөө нөгөө голын ай сав тэр газраас нь гаргаж тэрийг байгаль экологийн үнэлгээ хийсэн газраас гаргаж байж төлөвлөлт хийж байж өмчлөх ёстой гэсэн журамтай. Энэ журмын дагуу уг нь нийслэл ингэж явуулах ёстой. Одоогийн байдлаар энэ төлөвлөлт хийсний үндсэн дээр өмчлөх ёстой гэсэн байр суурийг бид нар нийслэлд тавьж байгаа. 
Хөдөө орон нутгийн малчид иргэдийн өвөлжөө хаваржааны газар бол өвөлжөө хаваржааны доор байгаа газар эзэмшилд байна гэсэн хуулийн зохицуулалттай байгаа. Ер нь Монгол Улсын иргэн Монгол Улсын аль ч газар нутгаас төлөвлөгдөөд төлөвлөгдсөн газар дээрээ өмчлөхөөр эрх нь тухайн жилдээ нээгдсэн бол хаанаас ч авч болох эрх нь нээлттэй өөрийн хүсэлтээр. 
Л.Элдэв-Очир: Тодруулга 1 минут Сүхбат гишүүнд. 
А.Сүхбат: Энэ Улаанбаатар хотын гэр хороолол 20, 30 жилийн дараа ямаршуу дүр төрхтэй харагдах бол та бүхэн яаж тооцоолж байна вэ? Улаанбаатар хотын агаар, хөрсөнд гамшиг нүүрлэж байгаа, ус нь хүрэлцэхгүй байна. Үүн дээр ямар тооцоолол байгаа болоод та нөхөд ингэж хуваарилалт хийж байгаа вэ гэдэг дээр хариулт өгөөч. 
Л.Элдэв-Очир: Хариулт 3 дугаар микрофон, Ганхүү дарга. 

Ц.Ганхүү: Ер нь бол одоогийн байдлаар ч гэсэн хөрс, агаарын бохирдол энэ бүх юм ачааллаас хэт ихэссэн ийм үйл ажиллагаа болсон. Бид нар үүн дээр нэг үйл ажиллагаа зохион байгуулж байгаа. Энэ ямар ажиллагаа зохион байгуулж байна вэ гэхээр хаягжилтын системийг боловсронгуй болгох ажил хийж байгаа юм л даа. Тэгээд энэ ажлынхаа үндсэн дээр Улаанбаатар хотын гэр хорооллын тэлэлтийн үндсэн суурь шалтгаан нь юу юм бэ гэж бид нар нэлээн сайн судалсны үндсэн дээр иргэний бүртгэл өгдөг хамгийн анхны анхдагч нь хороон дарга байдаг юм байна л даа. Хөдөөгөөс ирээд буусанд хүнд хороон дарга хаяг өгдөг, тэгээд хашааны буланд аваачаад буулгадаг. Тэгээд иргэний бүртгэлд бүртгэдэг. Тэгээд тэр хүн нь ямар ч газрын зөвшөөрөлгүй ингээд шинэ газар үүсгээд байдаг. Тэрийг нь иргэний бүртгэл дээр бүртгэдэг юм байна. Бүртгээд дараа нь сонгууль болдог, сонгууль болохоор иргэний бүртгэлд бүртгэгдсэн. 
Л.Элдэв-Очир: Баярлалаа. Тэгэхээр хэлэлцэж байгаа асуудалтай холбогдуулж гишүүд асуулт асууж, хариулт авч дууслаа. Хэлэлцэж байгаа асуудалтай холбогдуулж үг хэлэх гишүүд байвал кнопоо дарна уу. Содбаатар гишүүнээр тасаллаа 4 гишүүн. Тэрбишдагва гишүүний микрофоныг өгье. 
Д.Тэрбишдагва: Энэ бол маш чухал асуудал. Хуучин тав таван жилээр төлөвлөөд өнөөдөр 15 дахь жилээ үзээд, нийтдээ иргэдийн 18.3 хувь нь л газартай болсон юм байна. Өрхийн 62.54 хувь нь газартай. Тэгэхээр энэ асуудлыг олон жил яриад кадастрын зураг гараад аятайхан хандлагууд гарч байгаа юм байна. Энд баяр хүргэж байна. Гэхдээ ард иргэдийн танин мэдэхүй дээр онцгойлон анхаарч цаашдаа хуулийг гууль болдоггүй, хуулийг хэрэгжүүлдэг ийм чиглэл рүү ажилламаар байгаа юм л даа. Сая хэллээ шүү дээ, хорооны Засаг дарга нар зүгээр хүрээд ирсэн хүнд хаягийг нь бүртгэлжүүлдэг иймэрхүү замбараагүй юмыг цэгцэлж авахгүй бол хотын удирдлагууд цаашдаа салбар хариуцсан сайд үүн дээр онцгойлон анхаарахгүй бол энэ мөнхийн хэрүүл шиг юм болоод байгаа юм. Одоо 10 жилээр сунгаж байх хугацаанд цэгцлээд авчихмаар байгаа юм. Улаанбаатар хоттой холбоотой асуудал их байдаг юм. 
Тухайлбал, Улаанбаатар хотын Сонгинохайрхан дүүргийн 21 дүгээр хороо тэр Эмээлтийн хэсэг гэхэд нэг талаараа хороо, нөгөө талаараа тосгон аж ахуй нэгжтэй. Гэтэл урьд өмнөх Засаг дарга нараас зүгээр тэнд газар өгчихсөн. Гэтэл Улаанбаатар хотыг мах сүүгээр хүнсний бүтээгдэхүүнээр хангах гол цөм гээд партизан одоо 21 дүгээр хороог заагаад өгчихсөн. Тэнд баахан фермерийн аж ахуйнууд байгуулаад өгдөг. Гэтэл фермерийн аж ахуй байгуулж байгаа хүн тодорхой хэмжээний газар эзэмших ёстой. Тэгтэл тэр уулынх нь ам болгоныг нэг нөхөд аваад зарим нь ч үйл ажиллагаа явуулж байгаа амралт сувиллын. Зарим нь ерөөсөө газар аваад хаячихсан. Мал нь бэлчих газар байхгүй. Тэгээд ерөөсөө сүү махаар хангахтай манатай. Маш ядарч байгаа тийм юмнууд гараад байгаа юм. Тэгэхээр би цаашдаа үүнийг хэрэгжүүлэх явцдаа ард иргэдийнхээ танин мэдэхүйг сайжруулах, соён гэгээрүүлэх нэг талаараа, нөгөө талаасаа үе үеийн сонгуулийн өмнө яг л Ганхүү дарга зовлонг нь мэдэж байна л даа үнэн. Сонгуулийн өмнө баахан газар авдаг, тэрийг нь амладаг. Тэгээд тэр зөвшөөрөлтэй, зөвшөөрөлгүй тэр Туулын бургас байна уу, эсвэл уулын ам байна уу, бургас байна уу тэнд нь газар өгдөг. Тэгээд сүүлд нь зөвшөөрөл өгсөн учраас нөгөө хүмүүс нь авах гээд байдаг. Гэтэл усны ундарга газарт авчихсан. Улаанбаатарын эргэн тойронд тийм газрууд маш их байгаад байна шүү дээ. Үүн дээрээ одоо орж ирсэн газартай холбоотой хүмүүс ярьж байгаа бол барилга, хот байгуулалтынхан ярьж байгаа болохоос биш энэ асуудал дээр Байгаль орчин, аялал жуулчлалын яам, Улаанбаатар хотын удирдлагууд тэгээд өөр бусад газар нийлж байгаад яг хуулийг бүгдээрээ дэмжинэ. Би тэрийг мэдэж байна, дэмжих ч ёстой. 
Ганцхан үүний дараа үр дүнг нь яаж хэрэгжүүлэх вэ гэдгийг гаргаад одоо тэр дарга нар хөрөнгөтэй мөнгөтэй хүмүүсээс айж эмээгээд байх юм байхгүй. Дэндүү том газрууд аваад Улаанбаатар хотын энд тэнд хашчихсан. Тэгээд эзэмших, ашиглах гэсэн нэрээр аваад тэгээд байж байдаг. 2 жил болсон гээд 5 жил газар болсон жишээнүүд би мэдэх юм л даа. Тухайлбал, Сонгинохайрхан дүүргийн баруун салааны тэнд рашаан байгаа. Ямар рашаан билээ дээ. Тэрийг рашааныг цэцэрлэгжүүлнэ сайхан болгоно гэж аваад газрын зөвшөөрлийг нь аваад одоо тэнд аялал жуулчлалын хэдэн гэр бариад тэгээд тэр нь байгалиа, булгаа, эргэн тойрныг бохирдуулчихсан. Тэр бол хугацаа нь өнгөрчихсөн, одоо байж л байгаа гэх мэтчилэн би ганцхан жишээ хэлье. Ийм олон жишээ байгаа учраас хууль хэрэгжиж эхлэхээр яг энэ асуудлаар ялангуяа энэ Улаанбаатар хотын газрыг хэрхэн эзэмшүүлэх вэ, ямар боломж байна вэ гэдгийг ард түмэндээ хэлэхгүй бол эзэмшүүлнэ гэсэн гээд хаана ч хамаагүй нэг газар аваачиж зоогоод би үүнийг авна гэдэг тал байж байна. Тэгэхээр ийм газар төлөвлөлтөд орсон үүнийг өгч болно, үүнийг өгч болохгүй, өөр газар байвал та энэ газраа ав гээд нэгэнт хууль гарч байгаа юм чинь газар аваагүй хүмүүстээ өгнө шүү. Өгөх ёстой, өгөхдөө хаана вэ гэдгийг нь маш тодорхой зааж өгөхгүй бол болохгүй юм байна лээ. Ерөөсөө хөөцөлдөөд авч чадахгүй хүмүүс зөндөө байгаа. Тийм учраас энэ хуулийг орж ирснийг дэмжиж байна. 5 жил биш 10 жилийн хугацаанд тэгээд хугацаа сунгахаар тайвширч явж байгаад яана даа. Сая хэллээ, хууль гарангуут жаахан тайвширдаг. Уг нь яг үүн дээр хууль гаргахыг далимдуулаад жаахан цэгцэлж аваад эмх цэгцэд оруулаад хот төлөвлөлтөд оруулаад магадгүй зарим газар нь газрыг нь өгөөд дахин төлөвлөлтөд оруулаад барилга байшинд оруулах янз. 
Л.Элдэв-Очир: Тэрбишдагва гишүүнд баярлалаа. Одоо мэдээллийн сан бий болохоор гишүүний хоёр ч удаа ярьж байгаа энэ асуудал, өөрөөр хэлбэл, томоор нь аж ахуйн зориулалтаар юм уу, бусад зориулалтаар авсан газрын мэдээллүүд бүгд ороод ирнэ тийм үү? Тэр дээр жишээ нь, хугацаа хэтэрсэн хэтрээгүй, зориулалтаар нь ашигласан ашиглаагүй гээд бүх тайлбартайгаа нэгдсэн мэдээллийн санд ороод тэр нь ард иргэдэд ил болох тийм л дэвшил гарах нь гэж ойлгогдож байна тиймээ? Тийм байна. Хэрэгжилт дээр нь л анхаарах хэрэгтэй юм байна. Батзориг гишүүний микрофоныг өгье. 
Б.Батзориг: Энэ газар өмчлөлийн тухай хууль чухал хууль байгаа юм. Яг иргэд рүүгээ чиглэсэн, иргэд рүүгээ хандсан, иргэдэд боломж олгосон. Ялангуяа иргэд өмчтэй болох ийм боломжийг олгосон ийм хууль. Харамсалтай нь хэрэгжилт жаахан удаан байгаа юм. Тэгэхээр энэ хуулиа сурталчлах ажлыг холбогдох агентлаг, газрууд хийх хэрэгтэй. Хэрвээ иргэдэд маш сайн сурталчлаад явбал мэдээж иргэд өмчтэй болохыг хүсэлгүй яах юм бэ. Ганцхан хэрэгжилт жаахан удаашралтай байгаа шалтгаан нь хууль сурталчлах тал жаахан муу байгаа юм уу гэж би бодоод байгаа юм. 10 жилийн хугацаагаар сунгаж байгаа юм байна. Тэгээд энэ зөв. Уг нь цаашдаа хугацаагүй болгочихмоор байгаа юм. Ер нь бол Монгол Улсын 3 сая иргэнд төрөөс олгож байгаа маш том боломж шүү дээ. Өмчтэй болно гэж, тэгээд газар баялаг. Дандаа үнэд орж байдаг. Тэгэхээр Монгол Улсын төрөөс үзүүлж байгаа энэ иргэд рүүгээ хандсан дэмжлэгийг төрийн байгууллага маш сайн сурталчилж, иргэдэд ойлгуулж энэ ажлыг эрчимжүүлэх ажил чухал байгаа юм. Энэ хуулийг дэмжиж байна. Баярлалаа. 

Л.Элдэв-Очир: Батзориг гишүүнд баярлалаа. Сүхбат гишүүний микрофоныг өгье. 
А.Сүхбат: Би ганц л санал хэлье. Аливаа хот байгуулалтыг төлөвлөхдөө ерөнхий төлөвлөгөөгөө батална. Ерөнхий төлөвлөгөөгөө хэн ч зөрчих эрх байхгүй. Түүнийгээ хатуу чанд барих хэрэгтэй. Би жишээ хэлье, манай Төв аймгийн төвөөр төв зам хэвтээ тэнхлэгийн зам явдаг л даа. Тэгээд бусад хотыг харахаар хотоор нь нэвт гараад явчихсан төв замууд байдаг юм. Гэтэл манай Төв аймагт Гудамж төслийнхөн очоод тэр замыг нь хийгээд өгөх гэхээр нэг цагаан байшин барьчихсан байдаг. Тэгээд хэрэлдээд хэвтчихдэг гэх мэт ерөнхий төлөвлөгөөг нь баталж өгөхгүй бол энэ ажил урагшилдаггүй юм байна лээ шүү. Их муухай харагдуулдаг юм байна шүү гэдгийг та нөхдөдөө анхааруулж байгаа юм. 
Шинээр шинэ суурьшлын бүс бий болгоно гэж байна. Тэр дахиад л ерөнхий төлөвлөгөө. Ямархуу дүр төрхтэй тосгон суурин бий болгох гээд байгаа юм бэ? Үүнийг нь Барилга, хот байгуулалтын яамнаас анхаардаг, хянадаг байхгүй бол наадах чинь зах замбараагүй юм болно. Сүүлдээ хашаа хороогоо бариад зах замбараагүй газар олголтоос болоод гудамж нь гарахгүй зам нь тавигдахгүй ийм нөхцөл байдал үүсдэг  шүү гэдгийг та нөхдөд анхааруулах гэсэн юм. Тэгэхээр энэ ганц Улаанбаатар хотын асуудал биш. Нийт 21 аймаг, 330 сумын асуудал шүү гэдгийг ажлын хэсгийнхэндээ анхааруулъя. Үүнийг тусгаж авч үзэж, дараа дараагийн хэлэлцүүлгээр оруулж ирж яриарай гэж хэлэх байна. Баярлалаа.  
Л.Элдэв-Очир: Баярлалаа. Содбаатар гишүүний микрофоныг өгье. 
Я.Содбаатар: Ер нь энэ хуулийн төслийг дэмжиж байгаа. Түрүүн Батзориг гишүүн хэллээ л дээ. Ер нь хугацаа тавих хэрэг байсан юм уу, үгүй юу. Бид нар Монгол Улс цөөхөн хүн амтай их газар нутагтай ийм юманд хугацаагүйгээр явбал энэ хууль хэрэгждэг. Тэгээд 10 жилийн дараа дахиад хугацаа сунгана гээд явах байх. Тийм учраас Монгол Улсын иргэн газар үнэгүй өмчилдөг энэ зүйлээ хугацаагүйгээр явуулах ийм боломж байдаг болов уу гэдэг талаар бас холбогдох байгууллага судалж үзсэн байх гэж бодож байна. Хоёрдугаарт, манай тойрог дээр байгаа асуудал бол Бат-Өлзий сумын ихэнх газар нутаг нь тусгай хамгаалалттай бүсэд ороод байгаа юм даа. Тэр суманд иргэн хашааны газраа өмчлөх боломж байхгүй болчихсон. Маш үзүүлэлт бага байдаг. Тэгээд хоёр гурван багийн төв нь бас тусгай хамгаалалттай бүсэд орчихсон. Тэгээд үүнийг сүүлийн хоёр жил гаруй Байгаль орчны яаман дээр байгаад байгаа юм. Оюунхорол сайд байхдаа маргааш орууллаа гээд байсан тэгээд оруулаагүй. 
Аймгийн иргэдийн Хурал хоёр удаа саналаа ирүүлчихсэн, сумын иргэдийн Хурал хоёр гурван удаа хуралдаад саналаа ирүүлчихсэн. Тэгээд чимээгүй болчих юм. Энэ асуудлыг холбогдох байгууллагууд нь анхаарч, иргэдийн эрхээ хэрэгжүүлэх боломж нөхцөлийг нь бүрдүүлж өгмөөр байгаа юм. Хэрвээ тэр тусгай хамгаалалттай бүс нутгаас гарчихвал тэнд хашаатай байгаа айлууд газраа өмчилж авах эрх нь нээгдэх юм. Тэрийг нь шийдэж өгөхгүй болохоор манай бүтэн 10000-аад хүн амтай нэг сум газар өмчлөл бараг явагдахгүй байгаа юм. Тийм учраас би нэгдсэн хуралдаан дээр ганцхан Барилга, хот байгуулалтын яам биш газрын харилцаатай холбоотой байдаг ялангуяа Байгаль орчин, аялал жуулчлалын яам, Хүнс, хөдөө аж ахуйн яамныхан оруулж ирвэл асуух юмнууд байна. Тийм учраас үүн дээр гэхэд цаашдаа бид нар газар тариалангийн зориулалтаар жимс жимсгэнэ, ногоо тарих зориулалтаар газар ярьж байна шүү дээ. Үүнийг холбогдох яам энэ бол газрын харилцааны асуудал ганц барилгын яамны асуудал биш болоод байна шүү дээ. Олон яаманд харьяалагдаж байна. Энэ утгаар энэ яамдын хүмүүсийг нэгдсэн хуралдаан дээр оруулж ирвэл зарим асуултаа асуух гэсэн юм гэдгийг тодотгож хэлж байгаа юм. 
Л.Элдэв-Очир: Баярлалаа. Тэгэхээр манай албаны хүмүүс бас хоёр зүйл дээр анхаарах хэрэгтэй юм шиг байна. Хуулийн төсөл хугацаагүй гэдгээрээ орж ирсэн юм байна. Тэгээд хуулиуд өнгөрсөн хугацаанд хэрэгжсэн түүхийг нь аваад үзэхээр нийт иргэдийн 18.3 хувь гэж байгаа юм. Тэгэхээр хугацаагүй гэсэн байр сууриа та хэд хамгаалах, хэрвээ хугацаа зааж байгаа бол нөгөө талаас хугацаа зааж байгаа асуудал нь ямар учиртай юм бэ гэдэг тайлбараа бэлдэж байх нь зөв байх. Дараа дараагийн хэлэлцүүлэгт хэрэг болно. 
Хоёрдугаарт, тэр газрын хэмжээний асуудал дээр та нөхөд албаны хүмүүс анхаараарай. 0.07 га гэж байгаа Улаанбаатар хотод, тэгээд үүнийг 0.7 га гэж яриад байгаа юм. Энэ чинь ойлголцлын зөрүү бий болгоно. Аймаг дээр хэд вэ, сум дээр хэд вэ гэдгээ маш тодорхой. Жишээлбэл, Улаанбаатар хотод 0.07 га буюу 20:35 метр газар гэж бас энэ чинь ард иргэдэд мэдээллийн шинжтэй чанартай нэгдсэн ойлголттой байхгүй болохгүй. 0.7 гэж яриад байгааг анхаараарай. Ингээд гишүүд үг хэлж дууслаа.
Монгол Улсын иргэнд газар өмчлүүлэх тухай хуульд өөрчлөлт оруулах тухай хуулийн төслийн үзэл баримтлалыг чуулганы нэгдсэн хуралдаанаар хэлэлцэхийг дэмжье гэсэн томьёоллоор санал хураалт явуулъя. Санал хураалт. 

90.9 хувиар санал дэмжигдлээ. 
Чуулганы нэгдсэн хуралдаанд Байнгын хорооны санал, дүгнэлтийг илтгэх гишүүнээр Содбаатар гишүүнийг томиллоо. Ингээд хуралд оролцсон гишүүд, албаны хүмүүст баярлалаа. Өнөөдрийн хуралдаан хаасныг мэдэгдье. 

